
Қазіргі заманда бүкіл әлемде су тапшылығы – ең өзекті мәселелердің
бірі болып отыр. Ауыл шаруашылығы салаларының барлығы су қорларына
тәуелді, әсіресе – балық шаруашылығы және өсімдіктерді өсіру салалары.
Сондықтан жылдан-жылға жоғарылап отырған су тапшылығы мәселесін
шешу – осы салаларды жүргізудің алғышарттарына айналып отыр. Су
тапшылығы жоғарылаған сайын, ауыл шаруашылығын жүргізудің суды
үнемді қолданатын технологияларына деген сұраныс күшее түседі.

Балық шаруашылығында суды үнемді қолданатын технологиялардың
бірі – балықтарды тұйық жүйелерде өсіру. Балықтарды бассейндерде өсіру
кезінде қолданылатын суды бірнеше сатылы тазарту жүргізіп, қайтадан
қолдану – бұл әдістің негізі болып табылады. Тұйық жүйелі қондырғыларда
балық бассейндерде өсіріледі, балықтардың зат алмасу өнімдері су ағынымен
шығарылып механикалық және биологиялық сүзгілерден өтіп тазартылады.
Содан соң дезинфекциялық, дегазациялық және аэрациялық қондырғылардан
өтіп, тазартылған және оттегіне қаныққан су қайтадан балық өсірілетін
бассейндерге құйылады. Егер тұйық жүйелі балық өсіру қондырғысы дұрыс
жұмыс істесе, су шығыны тәулігіне қондырғы көлемінің 3% аспайды. Су
шығынының аздығымен қоса бұл қондырғының дәстүрлі балық өсіру
әдістерінен бірқатар басымдылықтары бар. Оларға балықтарды өсіру
процесінің толық басқарылу мүмкіндігі, климаттық жағдайлардан
тәуелсіздігі және экологиялық тазалығы жатады. Өте көп
артықшылықтарымен бірге бұл әдістің аз болса да кейбір кемшіліктері бар.
Олардың ең негізгісі – қондырғының жұмысына қажетті электр
энергиясының көп жұмсалуы және бағасы қамбат толық құнды азықтарды
қолданудың нәтижесінде алынатын балық өнімдерінің өзіндік құнының
жоғарылығы. Сондықтан тұйық жүйелі қондырғыларда бағасы қымбат
деликатесті балықтар өсіріледі.

Заман талабына сай болу мақсатында аумақ, су және тыңайтқыштарды
үнемді қолдануды көздейтін технологиялар жетілдіріліп жатыр. Олардың
ішіндегі ең жоғары технологиялысы – гидропоника. Бұл әдісте өсімдіктер
топырақсыз ортада өсіріледі, мұнда грунт тек тіреуіш қызметін атқарады.  Су
және өсімдіктің өсіп-өнуіне қажетті органикалық заттар мен
микроэлементтер арнайы ерітінді күйінде грунттың ішімен, өсімдіктердің



тамырларына жанасып үздіксіз ағып отырады. Өсімдік өзіне қажетті заттар
мен суды осы ерітіндіден алып отырады. Өсімдіктерді топырақсыз ортада
өсіру, су мен тыңайтқыштарды үнемді қолдану және арамшөптің болмауы –
гидропоника әдісінің дәстүрлі өсіру әдістерімен салыстырғандағы ең негізгі
басымдылықтары болып табылады. Бұл әдіс кез келген климаттық
жағдайларда, шөлді жерлерде тіпті жер астындағы ғимараттарда көп
мөлшерде өсімдік тектес азық-түлік түрлерін өсіруге мүмкіндік береді.
Кемшіліктеріне келетін болсақ, гидропоника әдісімен өсіруге арналған
қондырғылардың айтарлықтай қымбаттығымен және электр энергиясының
дәстүрлі әдістерге қарағанда көбірек жұмсалуымен ерекшеленеді.

Варгин аралдарындағы университет ғалымдары көптеген жылдар бойы
зерттеулер жүргізіп, тұйық жүйеде балықтар мен жемістерді өсіруде жоғарғы
жетістіктерге жетті. Аквапоника – бұл аквакультура және гидропониканы
қосатын біріктірілген технология. Гидропониканың тарихы Вавилон
заманынан басталады. Мұнда өсімдіктердің тамырларына қоректік заттарға
бай су арналар арқылы әкелініп, өсімдіктердің топырақсыз өсуі қамтамасыз
етілді. Аквакультура саласы айтарлықтай жас. Ол көбінесе "балықты қолдан
өсіру" деген атпен белгілі. Бұл технология бойынша балықтар қолдан
реттелетін қоршаған ортада, теңіздерде және жер бетінде өсіріледі.
Аквакультура да, гидропоника да улы қалдықтарды бөледі,бұл қалдықтар
қоршаған ортаға зиянын тигізеді. Аквакультура саласында аммонииге бай
табиғи қалдықтар жиналады,сондықтан балықтардың денсаулығын сақтау
үшін суды ауыстырып отыру қажет. Гидропоника технологиясында қоректік
ерітінділердің сапасы белгілі уақыт сайын төмендейді. Егер істен шыққан
ерітіндіні жүйеден алып тастамаса, ол өсімдіктерге зиянын тигізеді.
Біріктірілген аквакультура мен гидропоника бір-бірінің қалдықтарын жоққа
шығарып,өсімдіктер балықтардың қалдықтарын сіңіретін, ал балықтар
өсімдіктердің көмегімен тазартылған суда өмір сүретін тұйық жүйені
қалыптастырады. Осындай аквапонды жүйелерде адам табиғаттағыдай
биологиялық теңдікті қолдан жасай алады. Осы әдіспен аз күш жұмсап,көп
өнім алуға болады.

Бірқатар, шетел ғалымдарының зерттеулері бойынша гидропондық
ерітінділер мен балықтардың зат алмасу өнімдерімен ластанған судың
химиялық құрамы өте ұқсас. Балық шаруашылығында бассейндерден ағып
шығатын судың химиялық құрамы толығымен өсімдіктерді органикалық
және минералды заттармен қамтамасыз ете алады. Яғни, аквапониканы
қолдану кезінде өсімдіктерге темір хелаты мен калииден (K) басқа ешқандай
химиялық заттарды қосу қажет емес.

Қазақстан Республикасында аквапоника саласында зерттеулер әлі
жүргізілген  жоқ, сондықтан бұл сала ауыл шаруашылығының ең
перспективті жоғары технологиялы бағыттарының бірі болып табылады.

С. Сейфуллин атындағы Қазақ агротехникалық университетіндегі
«аңшылықтану және балық шаруашылығы» кафедрасында «балық
шаруашылығы ғылыми-инновациялық орталығы» орналасқан, осы орталықта
тұйық жүйелі балық өсіру қондырғыларында әртүрлі балықтар өсіріледі.
Ғылыми-инновациялық орталықтың негізгі мақсаты – аквакультураның жаңа
объектілерін өсіру әдістерінің биотехникасын жетілдіру. Сонымен қатар



орталық мамандары жаңа технологияларды қолдану және өндіріске енгізу
жұмыстарымен айналысады. Осы жаңа технологиялардың бірі – аквапоника
әдісімен балықтар мен өсімдіктерді бірге өсіру бойынша жан-жақты
зерттеулер жүргізіліп жатыр. 2013-2014 жылдар аралығында тұйық жүйелі
балық өсіру қондырғысына қолдан жасалған гидропонды қондырғыны
жалғау арқылы қызанақ, қияр, құлпынай, салат және аскөк сияқты өсімдіктер
өсірілді. Әр өсімдік түрінен 100 түп отырғызылды. Бассейндердегі
балықтардың отырғызу тығыздылығы 32 кг/м3 құрады. Негізгі өсіру объекті
ретінде бекіре тұқымдасына жататын сүйрік балығы қолданылды.
Қондырғыда биофильтр болған жоқ, оның қызметін аз мөлшерде құмды
механикалық фильтр атқарды.  Су сапасының негізгі көрсеткіші ретінде суда
еріген нитриттердің мөлшері алынды, өйткені нитриттер органикалық
қалдықтардың ең улы формаларының бірі болып табылады.

Эксперимент барысында су температурасы 19-20°C аралығында
болғанда балықтарды дене салмағынан 3% азық мөлшері берілді. Жүйеге
өсімдіктерді екпес бұрын судағы нитриттердің орташа мөлшері 1 мг/л
құрады. Биіктігі шамамен 3-4 см болатын өсімдіктерді аквапондық
қондырғыларға еккен соң 8 күннен кейін судағы нитриттердің мөлшері
төмендеп, 0,4-0,6 мг/л құрады. Кейін бұл көрсеткіш төмендеп, балықтар
биомассасының өсуіне қарамастан балық шаруашылығында қолданылатын
суға қойылатын талаптарының шекті концентрацияларынан асқан жоқ.
Осыдан өсімдіктер балықтардың тіршілігіне зиян келтіретін азот тектес
қосылыстарды толығымен судан сіңіріп алады деген тұжырым жасауға
болады. Аквапониканы қолдану арқылы балықтарды өсіру кезінде су таза,
жұмсақ болады, оны тұйық қондырғының құрамдас бөліктерінде өсетін
қоңыр балдырлардың жоғалуынан байқауға болады. Өсімдіктердің жеміс
беру сатысына дейін жетілу көрсеткіші 94,3% құрады.

Осылайша С.Сейфуллин атындағы Қазақ агротехникалық
университетінің «Балық шаруашылығы ғылыми-инновациялық
орталығының» ғылыми қызметкерлері өткізген шағын эксперименттің
нәтижесінде аквапоника саласының үлкен басымдылықтары мен жарқын
болашағын көруге болады. Осы саладағы ғылыми-зерттеулерді мемлекет
немесе жеке инвесторлардың қаржыландыруының көмегімен бұл саланы әрі
қарай дамытып, ауыл шаруашылығын экономикалық тиімді жүргізудің әте
жеңіл әрі экологиялық таза әдісін өндірісте кеңінен қолдануға мүмкіндік
болады.

Қазақстан Республикасында аквапоника саласында жан-жақты
зерттеулер әлі жүргізілген жоқ. Халық санының артуы су мен құнарлы жер
ресурстарының тапшылығының жылдан-жылға артуы жоғары
технологияларды өндіріске енгізуді талап етеді.


